
CANLLAWIAU I YMGEISWYR SY’N DYMUNO DOD YN AELOD O BWYLLGOR YMGYNGHOROL
Cyflwyniad
Diolch am eich diddordeb mewn dod yn aelod o un o Bwyllgorau Ymgynghorol ar Ynadon Heddwch yr Arglwydd Ganghellor. Mae’r Pwyllgorau Ymgynghorol yn gwneud gwaith pwysig yn system gyfiawnder Cymru a Lloegr, ac yn benodol o safbwynt recriwtio ac ymddygiad yr ynadaeth.
Mae’r canllawiau hyn yn berthnasol i ddarpar aelodau o Bwyllgorau Ymgynghorol. Gofynnir i chi eu darllen yn ofalus cyn cyflwyno eich cais. 
Cysylltwch â’r Pwyllgor Ymgynghorol perthnasol os oes gennych unrhyw gwestiynau.
Datganiad Cydraddoldeb ac Amrywiaeth
Bydd aelodau Pwyllgor Ymgynghorol yn cael eu dewis a’u penodi ar sail teilyngdod yn unig.
Croesawir ceisiadau gan unrhyw unigolyn sy’n bodloni’r meini prawf cymhwysedd ar gyfer penodi ac sy’n credu bod ganddynt y rhinweddau angenrheidiol.
Mae croeso arbennig i geisiadau gan aelodau o grwpiau sy’n cael eu tangynrychioli ar hyn o bryd ymhlith aelodaeth Pwyllgorau Ymgynghorol. Mae hyn yn cynnwys aelodau o gymunedau Pobl Dduon a Lleiafrifoedd Ethnig (BAME), unigolion dan 50 oed, unigolion sydd â swyddi nad ydynt yn rheolwyr neu’n weithwyr proffesiynol, ac unigolion sydd ag anabledd sy’n gallu cyflawni holl ddyletswyddau aelod (naill ai gyda chymorth neu heb gymorth ychwanegol).
Statws a Swyddogaethau Pwyllgorau Ymgynghorol
Mae Pwyllgorau Ymgynghorol yn Gyrff Cyhoeddus Anadrannol sy’n gweithredu ar ran yr Arglwydd Ganghellor a’r Arglwydd Brif Ustus. Mae’r Pwyllgorau’n cael eu hystyried yn awdurdodau cyhoeddus dan ddarpariaethau Deddf Rhyddid Gwybodaeth 2000.
I sicrhau cymysgedd o brofiad barnwrol ac fel arall, mae dwy ran o dair o aelodaeth Pwyllgorau Ymgynghorol yn ynadon a thraean yn aelodau nad ydynt yn ynadon. 
Mae yna dri ar hugain Pwyllgor Ymgynghorol sy’n gyfrifol am recriwtio ynadon, ac mae yna saith Pwyllgor Ymgynghorol sy’n gyfrifol am ymddygiad ynadon. 
Swyddogaethau Pwyllgorau Ymgynghorol Recriwtio yw:
· Recriwtio ac argymell i’r Uwch Farnwr Llywyddol ymgeiswyr i’w penodi i’r ynadaeth;  
· Recriwtio ac argymell i’r Arglwydd Ganghellor ymgeiswyr sy’n addas i fod yn aelodau o’r Pwyllgor Ymgynghorol; 
· Ystyried ceisiadau i adolygu penderfyniadau ynghylch argymhellion i benodi; 
· Ystyried ceisiadau am unigolion i’w hail-benodi i’r ynadaeth (yn unol â Rhan 5);
· Annog ceisiadau i’r ynadaeth ac aelodau i Bwyllgorau Ymgynghorol gan grwpiau sy’n cael eu tangynrychioli; ac 
· Ystyried a rhoi sylwadau ar y data a gesglir gan Ysgrifennydd y Pwyllgor fel rhan o ymarferion adnoddau barnwrol. 
Swyddogaethau Pwyllgorau Ymgynghorol Ymddygiad yw:
· Sicrhau bod ynadon yn cyflawni eu cyfrifoldebau i eistedd a chwblhau hyfforddiant gofynnol a chynnal yr ymrwymiadau a wnaed drwy lofnodi’r ffurflen Datganiad ac Ymgymeriad (Atodiad 4A); 
· Ymchwilio i honiadau o gamymddygiad gan ynadon a gwneud argymhellion i’r Arglwydd Brif Ustus a’r Arglwydd Ganghellor yn unol â Rheolau Ymddygiad Barnwrol (Ynadon) 2014 a Rheolau Ynadon Heddwch 2016; 
· Ystyried penderfyniadau gan y Pwyllgor Hyfforddiant, Penodiadau, Awdurdodiadau a Gwerthusiadau’r Panel Teulu (FTAAAC) a’r Pwyllgor Hyfforddiant, Penodiadau, Awdurdodiadau a Gwerthusiadau’r Ynadon (JTAAAC) pan fydd ynad wedi methu â bodloni’r safon ofynnol; 
· Gwneud unrhyw argymhelliad ffurfiol o ran dod ag aelodaeth aelod i ben i’r Arglwydd Brif Ustus a’r Arglwydd Ganghellor yn unol â Rheolau Ymddygiad Barnwrol (Ynadon) 2014 a Rheolau Ynadon Heddiw 2016; 
· Rheoli materion ôl-benodiad fel trosglwyddiadau ar draws Ardaloedd Cyfiawnder Lleol, ailbenodiadau a cheisiadau i ailactifadu ac ystyried materion sy’n ymwneud ag eisteddiadau a cheisiadau am ganiatâd i fod yn absennol a gyfeirir i’r Pwyllgor Ymgynghorol gan Gadeiryddion Meinciau; 
· Cynnal arolygiaeth strategol o lefelau eistedd a cheisiadau am ganiatâd i fod yn absennol i sicrhau eu bod yn ymwybodol o faterion a all effeithio ar niferoedd recriwtio yn y dyfodol. 
Caiff aelodau Pwyllgorau Ymgynghorol Ymddygiad eu recriwtio o blith Bwyllgorau Ymgynghorol Recriwtio er mwyn cynnal profiad o fewn yr ynadaeth. Felly, caiff unigolion eu recriwtio’n uniongyrchol i fod yn aelodau o’r Pwyllgorau Ymgynghorol Ymddygiad drwy wneud cais i fod yn aelod o Bwyllgor Ymgynghorol Recriwtio ac ennill profiad o hynny.
Meini prawf cymhwysedd
Aelodau sy’n ynadon – Rhaid i aelodau sy’n ynadon fod yn ynadon sy’n gwasanaethu. Mae Cadeiryddion Meinciau a Dirprwy Gadeiryddion Meinciau wedi’u heithrio rhag bod yn aelodau o Bwyllgorau Ymgynghorol. 
Aelodau nad ydynt yn ynadon - Ni chaiff cyn ynadon eu penodi fel aelodau nad ydynt yn ynadon. 
Pwrpas y tabl isod yw helpu darpar ymgeiswyr i ganfod a all eu galwedigaeth, neu alwedigaeth priod, partner/partner sifil, neu berthynas agos, effeithio ar eu cymhwysedd i wasanaethu fel aelod o Bwyllgor Ymgynghorol. Nid yw’r rhestrau hyn yn gyflawn ac os oes gennych unrhyw amheuaeth am eich cymhwysedd ar gyfer penodiad, cysylltwch â’r Pwyllgor Ymgynghorol perthnasol.
	Swyddi sy’n awtomatig yn golygu nad ydych yn gymwys i wneud cais
	Swyddi ble bydd cymhwysedd yn dibynnu ar yr amgylchiadau

	· Beili
· Asesydd Cymunedol (sy’n rhan o’r broses i ddethol swyddogion heddlu a rolau cysylltiedig)
· Aelod o bartneriaeth diogelwch cymunedol
· Swyddog lles addysgol
· Ymwelydd annibynnol y ddalfa
· Cyfaill McKenzie
· Yr Asiantaeth Troseddu Cenedlaethol
· Yr Heddlu (cyflogai sifil)
· Swyddog Cefnogi Cymuned yr Heddlu (PCSO)
· Comisiynydd Heddlu a Throsedd (a’u Dirprwyon)
· Swyddog Heddlu
· Swyddog Heddlu Gwirfoddol
· Y Gwasanaeth Carchardai
· Gwasanaeth Cytundeb Hebrwng y Carchardai
· Ditectif Preifat
· Cynorthwyydd Prawf
· Swyddog Prawf
· Erlynydd y Gwasanaeth Prawf
· Aelod o Banel Cyfiawnder Adferol
· Ditectif siopau
· Warden traffig
· Panel/tȋm/panel atgyfeirio troseddwyr ifanc
	· Asiantaeth Fabwysiadu
· Oedolyn Priodol
· Bargyfreithiwr / Cyfreithiwr Eiriolwr 
· Rheolwr Gofal
· Gwarcheidwad Plant 
· Cyngor ar Bopeth
· Canolfan Gyswllt Plant
· Gwas Sifil
· Cynghorydd
· Aelod o Banel Atal Troseddu
· Gwasanaeth Erlyn y Goron
· Arolygiaeth Gwasanaeth Erlyn y Goron
· Tyst arbenigol yn y llys teulu
· Gwasanaeth Cyfryngu Teuluol 
· Gofalwr Maeth
· Awdurdod Iechyd
· Asiantaeth Priffyrdd 
· Lluoedd EF
· Cyfieithydd ar y Pryd 
· Arsyllwr Lleyg (arolygu amodau cludo/dal carcharorion)
· Daliwr Trwydded
· Awdurdod Lleol 
· Aelod o Fwrdd Diogelu Plant Lleol
· Gweithiwr meddygol proffesiynol yn gweithio'n uniongyrchol gyda phlant
· Aelod Seneddol y DU neu Ewrop neu Aelod o Gynulliad Cymru 
· Gweinidog
· Aelod o grŵp Gwarchod y Gymdogaeth
· NSPCC neu elusennau lles plant tebyg eraill
· Bwrdd Parôl
· Asiant plaid wleidyddol
· Aelod o Bartneriaethau'r Heddlu a'r Gymuned 
· Aelod o grwpiau Ymgysylltu â'r Heddlu Cymunedol
· Aelod o Banelau'r Heddlu a Throsedd
· Heddlu (gweithiwr cefnogi nad yw’n staff)
· Gweithiwr ôl-ofal carchar
· Aelod o Fwrdd yr Ymddiriedolaeth Prawf
· Cwnselydd o Relate (neu Elusen debyg) 
· RSPCA
· Y Samariaid
· Swyddog Diogelwch
· Siryf
· Gweithiwr Cymdeithasol
· Cyfreithiwr
· Athro / Athrawes
· Aelod o Gynllun Cymorth i Ddioddefwyr / Tystion 




Dylai ymgeiswyr ac, ar ôl iddynt gael eu penodi, aelodau hysbysu Ysgrifennydd y Pwyllgor Ymgynghorol os ydynt yn bwriadu derbyn swydd a fyddai wedi eu hatal rhag cael eu penodi i’r Pwyllgor Ymgynghorol. 
Oedran - yr isafswm oedran ar gyfer penodiad i Bwyllgor Ymgynghorol yw 18. Yr oedran ymddeol yw 75.
Cenedligrwydd - Nid yw cenedligrwydd Prydeinig yn ofynnol, fodd bynnag mae’n rhaid i ymgeiswyr fyw’n barhaol yn awdurdodaeth Cymru neu Loegr adeg ymgeisio. Nid yw ymgeiswyr sydd yn y broses o neu’n bwriadu ceisio lloches neu’n gwneud cais am ganiatâd amhenodol i aros yn y DU yn gymwys.
Preswylfa - Dylai ymgeiswyr sy’n ynadon wneud cais i Bwyllgor Ymgynghorol yr ardal lle maent yn eistedd fel ynad. Dylai ymgeiswyr nad ydynt yn ynadon wneud cais i Bwyllgor Ymgynghorol yr ardal lle maent naill ai’n byw neu’n gweithio.
Iechyd - Ni fydd yr Arglwydd Ganghellor yn penodi unrhyw un y byddai eu hiechyd yn eu hatal rhag gallu cyflawni dyletswyddau aelod o Bwyllgor Ymgynghorol.
Anabledd - Croesawir ceisiadau gan unrhyw un sydd ag anabledd, sy’n gallu, naill ai heb gymorth neu gyda chymorth addasiadau rhesymol, gyflawni’r ystod eang o ddyletswyddau aelod o Bwyllgor Ymgynghorol. 
Rhinweddau gofynnol
Rhaid i aelodau Pwyllgorau Ymgynghorol:
· Fod yn onest, yn bwyllog ac yn gallu cadw cyfrinachedd.
· Sicrhau nad oes dim byd yn eu bywyd personol neu waith, neu ym mywydau eu teulu neu ffrindiau agos, a allai roi enw drwg iddynt hwy neu i’r pwyllgor ymgynghorol.
· Gallu cyfathrebu’n effeithiol gyda chwrteisi a phroffesiynoldeb.
· Gallu gweithio fel rhan o dîm a gwneud penderfyniadau ar y cyd.
· Gallu meddwl yn rhesymegol, pwyso a mesur dadleuon a dod i benderfyniadau cytbwys.
· Meddu ar wybodaeth a dealltwriaeth dda o faterion cymdeithasol yn yr ardal leol lle maent yn dymuno gwasanaethu, ac yn benodol rhesymau ac effeithiau troseddau.
· Meddu ar ddealltwriaeth a pharch tuag at amrywiaeth cymdeithasol.
· Arddangos brwdfrydedd ar gyfer gwaith y pwyllgor ymgynghorol a gallu neilltuo’r amser sydd ei angen i ymgymryd â’r dyletswyddau a’r hyfforddiant angenrheidiol. 
Mae profiad o’r canlynol yn ddymunol, ond nid yn hanfodol:
· Cyfweld ymgeiswyr mewn cyd-destun cyflogaeth neu ar gyfer penodiadau/rolau gwirfoddol cyhoeddus eraill.
· Gweithio gyda phrosesu disgyblaethol/ymchwiliol. 
Disgwylir i aelodau Pwyllgorau Ymgynghorol: 
· Gydymffurfio â’r saith egwyddor a nodwyd yn y Safonau mewn Bywyd Cyhoeddus: Anhunanoldeb; Gonestrwydd; Gwrthrychedd; Atebolrwydd; Bod yn Agored; Gonestrwydd ac Arweinyddiaeth. 
· Mynychu hyfforddiant. 
· Mynychu cyfarfodydd y pwyllgor. 
· Bod yn barod ac yn gallu gwneud cyfraniad boddhaus i waith y pwyllgor, gan gynnwys mynychu cyfarfodydd. 
· Cydymffurfio â pholisïau a phrosesau a nodwyd yng Nghyfarwyddiadau’r Arglwydd Ganghellor a’r Ysgrifennydd Gwladol i Bwyllgorau Ymgynghorol ar Ynadon Heddwch.
· Dilyn unrhyw ganllawiau ychwanegol a gyhoeddwyd gan yr Arglwydd Brif Ustus a’r Arglwydd Ganghellor (neu eu cynrychiolwyr).
· Eistedd ar o leiaf 7 cyfweliad bob blwyddyn (efallai y gofynnir i aelodau wneud mwy, yn amodol ar anghenion lleol.) 
Cyfnod Penodi
Penodir aelodau am gyfnod o naw mlynedd neu hyd nes y byddant yn cyrraedd 75 oed, pa un bynnag ddaw gyntaf. Nid oes rhaid gwasanaethu am naw mlynedd llawn.
Nid yw cyn-aelodau a wnaeth wasanaethu am lai na naw mlynedd yn flaenorol wedi’u hatal rhag gwasanaethu am gyfnod pellach.  Fodd bynnag, ni ddylai cyfanswm y ddau gyfnod fod yn fwy na naw mlynedd.
Gall yr Arglwydd Ganghellor derfynu penodiad aelod gyda chytundeb yr Arglwydd Brif Ustus neu’r aelod dan sylw.
Euogfarnau a Gorchmynion
Rhaid sicrhau nad oes dim yng ngorffennol aelod o Bwyllgor Ymgynghorol a allai fwrw amheuaeth ar eu hygrededd a’r parch tuag atynt yng ngolwg y cyhoedd. Ni fydd yr Arglwydd Ganghellor yn penodi unrhyw un y byddai’n annhebygol i’r cyhoedd fod â ffydd ynddynt. 
Rhaid i ymgeiswyr nad ydynt yn ynadon ddatgan unrhyw euogfarnau, rhybuddiadau neu orchmynion sy’n gymwys ar gyfer eu dadlennu dan y canllawiau. Byddai ymgeiswyr sy’n ynadon wedi darparu unrhyw wybodaeth berthnasol fel rhan o’r broses i benodi ynadon. Rhowch gymaint o wybodaeth ag y gallwch ar eich ffurflen gais.
Ni fydd gorchymyn sifil neu fân drosedd yn y gorffennol o reidrwydd yn golygu eich bod yn anghymwys i gael eich penodi; bydd y Pwyllgor Ymgynghorol a’r Arglwydd Ganghellor yn ystyried:
· Natur a difrifoldeb y mater;
· Pryd ddigwyddodd hyn;
· Y gosb neu’r gorchymyn a orfodwyd; ac
· Unrhyw euogfarnau/gorchmynion dilynol.
Mae Deddf Adsefydlu Troseddwyr 1974 yn datgan bod rhaid i ddarpar weithwyr a dalwyr swyddi cyhoeddus ddadlennu euogfarnau a rhybuddiadau. O dan y Ddeddf, yn dilyn cyfnod penodol o amser sy’n amrywio yn ôl y penderfyniad a wnaed neu’r ddedfryd a roddwyd, ystyrir bod pob rhybuddiad ac euogfarn (ar wahân i’r rhai hynny lle gafwyd dedfryd o garchar o fwy na 30 mis) wedi ‘darfod’.
Mae’n rhaid i chi ddadlennu unrhyw euogfarnau neu rybuddiadau rydych wedi’u cael sydd heb ‘ddarfod’ yn unol ag ystyr y Ddeddf, a ni fydd unrhyw euogfarnau ‘wedi darfod’ a ddadlennwyd yn cael eu hystyried.  Eich cyfrifoldeb chi yw sicrhau eich bod wedi dadlennu unrhyw euogfarn neu rybuddiad perthnasol.  Gallwch ddod o hyd i ganllawiau pellach ar euogfarnau sydd wedi darfod yn https://assets.publishing.service.gov.uk/government/uploads/system/uploads/attachment_data/file/945449/rehabilitation-of-offenders-guidance.pdf.
Mae’n rhaid i chi ddatgan os ydych chi’n destun unrhyw un o’r canlynol yn ystod y broses ddethol neu’n dod yn destun unrhyw un ohonynt:
Cysylltiad ag achos cyfredol: 
· Yn cael eich ymchwilio gan yr heddlu;
· Yn gysylltiedig ag unrhyw fath o achos llys, gan gynnwys fel tyst, ac mae hyn yn cynnwys achos ysgariad lle mae gwarchodaeth plant yn cael ei wrthwynebu; 
· Yn destun camau disgyblu proffesiynol neu'n destun camau disgyblu yn y gwaith.
Troseddau gyrru[footnoteRef:2] (rydych chi felly’n annhebygol o gael eich dethol ar gyfer cael eich penodi): [2:  Nid oes angen i chi ddatgan troseddau gyrru lle cawsoch rybudd ar ffurf gwybodaeth, presenoldeb ar unrhyw Gwrs Ailhyfforddi Troseddwyr Gyrru lle na roddwyd cosb benodedig i chi neu droseddau parcio] 

· Mae gennych euogfarnau neu rybuddiadau gyrru (gweler yr adran uchod ar euogfarnau a rhybuddiadau);
· Mae gennych euogfarnau moduro difrifol a arweiniodd at eich gwahardd rhag gyrru am ddeuddeg mis neu fwy o fewn y 10 mlynedd diwethaf;
· Mae gennych euogfarnau moduro difrifol a arweiniodd at eich gwahardd rhag gyrru am lai na deuddeg mis o fewn y 5 mlynedd diwethaf;
· Rydych wedi cael naw phwynt cosb neu fwy o fewn y 5 mlynedd diwethaf;  Mae hyn yn cynnwys cosbau penodedig.
Hysbysiad Cosb am Anhrefn:
· Rydych wedi cael hysbysiad cosb am anhrefn o fewn y 4 blynedd diwethaf.
Methdaliad a diddymiad (rydych felly yn annhebygol o gael eich dethol ar gyfer eich penodi):
· Rydych yn fethdalwr nas rhyddhawyd;
· Mae gennych orchymyn rhyddhad dyledion neu orchymyn rhyddhad dyledion dros dro yn eich erbyn, neu rydych wedi cytuno ar drefniant gyda’ch credydwyr;
· Rydych neu roeddech chi’n gyfarwyddwr cwmni a gafodd ei ddiddymu yn ystod y 5 mlynedd diwethaf;
· Rydych neu roeddech chi wedi’ch gwahardd rhag gweithredu fel cyfarwyddwr cwmni yn ystod y 10 mlynedd diwethaf.
Priod, partner/partner sifil, perthnasau agos a ffrindiau agos:
Rhaid i chi ddatgan os ydych chi’n ymwybodol, neu os byddwch yn dod yn ymwybodol, bod gan eich priod, partner/partner sifil, perthynas agos neu ffrind agos euogfarnau neu rybuddiadau a fyddai’n gymwys i gael eu datgelu dan y cyfarwyddyd hwn. Rhaid i chi hefyd hysbysu’r Pwyllgor Ymgynghorol ar unwaith os bydd eich priod, partner/partner sifil, perthynas agos neu ffrind achos yn dod yn destun ymchwiliad gan yr heddlu yn ystod y broses ddethol.
Yn y rhan fwyaf o achosion, ni fydd gweithredoedd unigolyn arall yn golygu eich bod yn anghymwys ar gyfer penodiad, ond mae’n rhaid i chi ddatgan unrhyw wybodaeth berthnasol sy’n hysbys i chi, fel y gall y Pwyllgor Ymgynghorol a’r Arglwydd Ganghellor ystyried:
· Natur a difrifoldeb y mater;
· Perthynas yr unigolyn â chi a faint o gysylltiad sydd gennych â’r unigolyn dan sylw; 
· A yw’n ymddangos eich bod yn maddau’r drosedd ai peidio;
· A allai’r amgylchiadau danseilio eich hygrededd neu danseilio hygrededd yr ynadaeth os byddent yn dod yn hysbys i’r cyhoedd;
· Y gosb neu’r gorchymyn a orfodwyd; ac
· Unrhyw euogfarnau/gorchmynion dilynol.
Gwneud Cais a’r Broses Ddethol
Mae gan yr Arglwydd Ganghellor gyfrifoldeb cyffredinol am recriwtio a dethol aelodau Pwyllgorau Ymgynghorol. Mae’r Pwyllgorau Ymgynghorol yn cynnal ymgyrchoedd recriwtio a dethol ar ran yr Arglwydd Ganghellor ac yn argymell ymgeiswyr i’w penodi i Dîm Adnoddau Dynol Y Swyddfa Farnwrol.
Mae’r egwyddorion canlynol yn berthnasol wrth ymdrin â phob cais:
· Rhaid prosesu ceisiadau yn deg, yn gyson ac yn brydlon;
· Rhaid i’r ymgeiswyr gael eu hasesu ar sail teilyngdod; 
· Rhaid trin ymgeiswyr gyda chwrteisi a pharch;
· Ni ddylai ymgeiswyr ag anabledd gael eu heithrio neu fod dan anfantais; ac
· Mae unrhyw wybodaeth a geir am unigolyn drwy’r broses ddethol yn gyfrinachol.
I wneud cais, llenwch y ffurflen gais (Atodiad 1B Rhan 2) a’i chyflwyno i’r Pwyllgor Ymgynghorol perthnasol.  Mae’n rhaid llenwi’r holiadur monitro amrywiaeth fel rhan o’ch cais, ond ni fydd eich atebion yn ffurfio unrhyw ran o’r broses ddethol oni nodir yn wahanol. 
Dylech gyflwyno eich dogfennau drwy e-bost i’r Pwyllgor Ymgynghorol perthnasol. Bydd y Pwyllgor Ymgynghorol yn defnyddio’r wybodaeth a ddarparwyd yn eich ffurflen gais i gael geirdaon.
Yna bydd y Pwyllgor Ymgynghorol yn cysylltu â chi i drefnu cyfweliad.  Gan amlaf bydd y panel cyfweld yn cynnwys:
· Cadeirydd y Pwyllgor Ymgynghorol (neu eu henwebai) a fydd yn cadeirio’r panel;
· Un aelod o’r Pwyllgor Ymgynghorol;
· Aelod panel annibynnol o Bwyllgor Ymgynghorol gwahanol.
Bydd y panel yn gofyn cwestiynau a fydd yn rhoi cyfle i chi arddangos eich bod yn meddu ar y rhinweddau sy’n angenrheidiol ar gyfer aelodau Pwyllgor Ymgynghorol; er enghraifft, drwy drafod sgiliau a phrofiad rydych wedi’i gael o’ch cyflogaeth neu mewn rolau gwirfoddol eraill. 
Cewch wybod am ganlyniad eich cais cyn gynted â phosib ar ôl y cyfweliad. Cadarnheir penodiadau yn ysgrifenedig.
Ymgeiswyr gydag Anabledd
Gall ymgeiswyr sydd ag anabledd ddisgwyl y canlynol:
· Ar gais, bydd addasiadau rhesymol yn cael eu gwneud i alluogi ymgeiswyr fynychu cyfweliadau.
· Bydd ymgeiswyr gydag anableddau yn cael eu hasesu ar sail teilyngdod yn unig ac ni ofynnir cwestiynau iddynt am eu hanabledd yn ystod y cyfweliad.
Yn unol â Deddf Cydraddoldeb 2010 bydd Tîm Adnoddau Dynol y Swyddfa Farnwrol yn ysgrifennu at bob ymgeisydd sy’n cael eu hargymell ar gyfer penodiad i ofyn iddynt p’un a ydynt angen addasiadau rhesymol.
Adolygu Penderfyniad i Beidio ag Argymell Penodi
Mae gan ymgeiswyr nad ydynt yn cael eu hargymell ar gyfer penodiad ac sy’n credu na ddilynwyd y broses ddethol yn iawn, neu sy’n credu eu bod wedi’u trin yn annheg, hawl i ofyn am adolygiad o’r penderfyniad gan yr Arglwydd Ganghellor. Bydd Pwyllgorau Ymgynghorol yn rhoi gwybod i’r ymgeiswyr aflwyddiannus sut i wneud cais am adolygiad.
Mae gan ymgeiswyr sy’n parhau i fod yn anfodlon ar ôl adolygiad hawl i gwyno i’r Comisiynydd Penodiadau Cyhoeddus. Mae mwy o wybodaeth ar gael yn: https://publicappointmentscommissioner.independent.gov.uk/regulating-appointments/investigating-complaints/ 
Hyfforddiant
Mae’n ofynnol i holl aelodau newydd Pwyllgorau Ymgynghorol gwblhau hyfforddiant gorfodol, sef dau ddiwrnod yn olynol ar hyn o bryd. Darperir manylion digwyddiadau hyfforddi yn dilyn penodiad.
Cofrestr Buddiannau
Bydd yn ofynnol i aelodau newydd gwblhau datganiad o fuddiannau pan gânt eu penodi er mwyn i’w Pwyllgor Ymgynghorol allu cadw cofrestr o fuddiannau.
Treuliau
Nid oes gan unigolion sy’n gwneud cais i fod yn aelod o Bwyllgor Ymgynghorol hawl i hawlio treuliau a gyfyd ganddynt wrth iddynt wneud y cais.
Ar ôl eu penodi, mae gan aelodau hawl i hawlio lwfansau cyfyngedig penodol ar gyfer costau teithio, cynhaliaeth ac unrhyw enillion a gollwyd wrth ymgymryd â gwaith y Pwyllgor Ymgynghorol.
Gellir cael gwybodaeth am lwfansau trwy gysylltu â'r Pwyllgor Ymgynghorol perthnasol.
			1
image1.jpeg
Regulated by
The Commissioner for
Public Appointments




